Gwasanaeth Nadolig
Fi di’r bugail. 
Mae’n bwysig bod y cyfranwyr yn siarad yn eu tafodiaith naturiol. Mae croeso i chi addasu yr eirfa, y brawddegau a’r darnau i wneud y gwasanaeth yn addas i’ch anghenion, dim ond i chi gadw’n ffyddlon i’r brif neges sef hanes y geni gwyrthiol. Gellid yn hawdd rannu’r gwaith i fwy o blant. 
Adnoddau. Ffon fugail, dafad (tegan meddal), gwisg bugail; 

        coron, clogyn a pharsel aur i’r gŵr doeth.
        Gwisg angel.

        Gwisg ar gyfer Mair.
Gair o groeso ac emyn/cân Nadoligaidd. 

Bugail: Fi di’r bugail. Mae gen i ffon fugail. Pam? Am mai fi ydy’r bugail. Mae gen i liain am fy mhen. Pam? Am mai fi ydy’r bugail. Mae gen i ddafad o dan fy nghesail – ia, dych chi’n gwybod pam! Am mai fi ydy’r bugail. 
Llais 1: Pam wyt ti’n gwneud gymaint o ffys? Pa wahaniaeth ydy o?

Bugail: Mae’n glir i mi nad wyt ti ‘rioed wedi clywed hanes y Dolig. Mae’n bwysig mai fi ydy’r bugail oherwydd hanes y bugail ydy hanes y Dolig. Fi ydy seren y sioe.
Llais: Nid hanes y bugail ydy hanes y Dolig!
Bugail: Ia wir. Mae bugeiliaid yn bwysig iawn drwy’r Beibl i gyd, ond ar adeg y Dolig, y bugail ydy’r seren. Sbia di yn Luc, pennod 2. Be mae o’n ddweud yn fa’na?

Llais: (Agor y Beibl, troi i’r dudalen)
Yn ardal Bethlehem roedd bugeiliaid allan drwy’r nos yn yr awyr agored yn gofalu am eu defaid. Yn sydyn dyma nhw’n gweld un o angylion yr Arglwydd, ac roedd ysblander yr Arglwydd fel golau llachar o'u cwmpas nhw. Roedden nhw wedi dychryn am eu bywydau. Ond dyma'r angel yn dweud wrthyn nhw,
Angel:  "Peidiwch bod ofn. Mae gen i newyddion da i chi! Newyddion fydd yn gwneud pobl ym mhobman yn llawen iawn. Mae eich Achubwr wedi cael ei eni heddiw, yn Bethlehem (tref y Brenin Dafydd). Ie, y Meseia! Yr Arglwydd! 
Bugail: Ti’n gweld! 

Llais: Gweld be?

Bugail: Pwy oedd o gwmpas Bethlehem – bugeiliaid. Pwy gafodd y newyddion am eni Iesu – bugeiliaid. Hefo pwy siaradodd yr angylion – y bugeiliaid. Fel roeddwn i’n deud, hanes y bugail ydy hanes y Dolig. 

Llais: Naci! Jyst digwydd bod allan ar y caeau oeddach chi!

Bugail: Paid â bod yn wirion! Dal di ati i ddarllen yr hanes.
Llais:  Pan aeth yr angylion i ffwrdd yn ôl i'r nefoedd, dyma'r bugeiliaid yn dweud wrth ei gilydd, "Dewch! Gadewch i ni fynd i Bethlehem, i weld beth mae'r Arglwydd wedi ei ddweud wrthon ni sydd wedi digwydd."
Felly i ffwrdd â nhw, a dyma nhw'n dod o hyd i Mair a Joseff a'r babi bach yn gorwedd mewn preseb. Ar ôl ei weld, dyma’r bugeiliaid yn mynd ati i ddweud wrth bawb beth oedd wedi digwydd, a beth ddwedodd yr angel wrthyn nhw am y plentyn yma. Roedd pawb glywodd am y peth yn rhyfeddu at yr hyn roedd y bugeiliaid yn ei ddweud. Aeth y bugeiliaid yn ôl i’w gwaith gan ganmol a moli Duw am bopeth roedden nhw wedi ei weld a’i glywed. Roedd y cwbl yn union fel roedd yr angel wedi dweud.
Bugail: Ti’n deall rŵan? Gawson ni ein dewis yn arbennig i fynd i weld Mab Duw yn fuan ar ôl iddo gael ei eni. Gawson ni’n dewis i fynd â’r newyddion o le i le. Roedd y cwbl yn rhan o gynllun Duw. Roedd Duw wedi fy newis i – y bugail – i fod yn rhan holl bwysig o hanes y Dolig.

Cân/pennill addas – yn sôn am fugeiliaid.

Gŵr doeth: Does dim rhaid i chi fod yn glyfar iawn i edrych ar ôl defaid drwy’r dydd – dyna pam mae’r bugail wedi gwneud camgymeriad. Nid hanes y bugail ydy hanes y Dolig ond hanes y gŵr doeth.
Fel dych hi’n gweld fi ydy’r gŵr doeth – dw i’n un o’r doethion. Dw i’n gwisgo coron, mae nghlogyn i’n smart a dw i’n cario aur! Fy hanes i ydy hanes y Dolig.
Llais: Nid hanes y gŵr doeth ydy hanes y Dolig!
Gŵr doeth: Pwy sy’n ddoeth – ti neu fi? Darllena di Mathew, pennod 2.

Llais: (Yn troi i’r dudalen yn y Beibl)

Cafodd Iesu ei eni yn Bethlehem yn Jwdea, yn y cyfnod pan oedd Herod yn frenin. Ar ôl hynny daeth gwŷr doeth o wledydd y dwyrain i Jerwsalem  i ofyn, "Ble mae'r un sydd newydd gael ei eni yn frenin yr Iddewon? Gwelon ni ei seren yn codi yn y dwyrain, a dyn ni yma i dalu teyrnged iddo." 

Gŵr doeth: Teithion ni o’r dwyrain pell  i weld y brenin newydd – i weld Mab Duw. Does dim rhyfedd mai fy hanes i ydy hanes y Nadolig. Dal ati i ddarllen i ti gael clywed be ddigwyddodd wedyn.

Llais: Pan glywodd y Brenin Herod hyn roedd wedi cynhyrfu’n lân. Roedd cynnwrf yn Jerwsalem hefyd. Felly galwodd Herod y prif offeiriaid a’r arbenigwyr yn y Gyfraith Iddewig i'w gyfarfod. Gofynnodd iddyn nhw, 
Llais Herod: “Ble mae’r Meseia i fod i gael ei eni?” 
Llais: "Yn Bethlehem Jwdea," medden nhw. 
Ar ôl cael gwybod hyn, dyma Herod yn galw’r gwŷr doeth i gyfarfod preifat. Cafodd wybod ganddyn nhw pryd yn union oedd y seren wedi ymddangos. Yna dwedodd, 
Llais Herod: "Ewch i Bethlehem i chwilio am y plentyn. Yna gadewch i mi wybod pan ddowch o hyd iddo, er mwyn i mi gael mynd i dalu teyrnged iddo hefyd."

Llais: Ar ôl gwrando beth oedd gan y brenin i'w ddweud, i ffwrdd â nhw. Dyma’r seren yn mynd o’u blaen, nes iddi aros uwchben yr union fan lle roedd y plentyn. Roedden nhw wrth eu bodd!  Pan aethon nhw i mewn i'r tŷ, dyna lle roedd y plentyn hefo’i fam, Mair, a dyma nhw’n disgyn ar eu gliniau o’i flaen a'i addoli. Yna dyma nhw’n agor eu paciau a rhoi anrhegion gwerthfawr iddo – aur a thus a myrr.
Gŵr doeth:  Rhybuddiodd Duw ni mewn breuddwyd i beidio mynd yn ôl at Herod, felly dyma ni’n teithio'n ôl i’n gwlad ein hunain ar hyd ffordd wahanol.
Mi weli di felly mai fy hanes i ydy hanes y Dolig. Nes i deithio’n bell, nes i adael popeth, nes i ddianc o afael Herod ac mi roddais i anrheg sbesial iawn i Fab Duw. Aur – i ddangos y byddai’r un bach yn frenin yn y nefoedd.
Cân/pennill addas – yn sôn am y gwŷr doeth.

Mair: Mair ydw i. Nid fy hanes i ydy hanes y Dolig. Er i mi gael profiadau anhygoel.

Anfonodd Duw yr angel Gabriel i Nasareth i siarad â mi. Roeddwn i wedi dyweddïo i briodi dyn o'r enw Joseff. Roedd e’n perthyn i deulu y Brenin Dafydd.  Dyma'r angel yn dweud,
Angel:  "Mair, mae Duw wedi dangos ffafr atat ti! Mae'r Arglwydd gyda thi!"

Mair: Ond gwnaeth yr angel i mi deimlo'n ddryslyd iawn. Doeddwn i ddim yn deall o gwbl beth roedd yn ei feddwl. 
Angel:  "Paid bod ofn, Mair. Mae Duw wedi dewis dy fendithio di’n fawr. Rwyt ti’n mynd i fod yn feichiog, a byddi di’n cael mab. Iesu ydy’r enw rwyt i’w roi iddo. Bydd yn ddyn pwysig iawn, a bydd yn cael ei alw’n Fab y Duw Goruchaf. Bydd yr Arglwydd Dduw yn ei osod i eistedd ar orsedd y Brenin Dafydd, bydd yn teyrnasu dros bobl Jacob am byth. Fydd ei deyrnasiad byth yn dod i ben!"

Mair: Ond gofynnais, "Sut mae'r fath beth yn bosib? 

Angel: "Bydd yr Ysbryd Glân yn dod arnat ti, a nerth y Duw Goruchaf yn gofalu amdanat ti. Felly bydd y plentyn fydd yn cael ei eni yn berson sanctaidd – bydd yn cael ei alw yn Fab Duw. 
Mair: Roeddwn i eisiau gwasanaethu Duw felly mi gredais be ddywedodd yr angel.

Llais: Falle mai dy hanes di ydy hanes y Dolig. Fe newidiodd dy fywyd yn llwyr.

Bugail: Fe newidiodd fy mywyd i am byth ar ôl gweld Mab Duw a chlywed yr angylion yn canu. Ond, ti....ti ydy ei fam! Dy hanes di ydy hanes y Dolig.

Gŵr doeth: Roeddwn i’n fodlon teithio’n bell am fy mod i’n gwybod bod rhywbeth rhyfeddol am ddigwydd. Roeddwn i wedi deall bod Mab Duw am gael ei eni ar y ddaear ac fe newidiodd hynna fy mywyd i... ond ti...ti yw ei fam! Ie, dy hanes di ydy hanes y Dolig.
Mair: Na, nid fy hanes i, na’ch hanes chi sy’n bwysig am y Nadolig. Darllena Ioan 3:16,

Llais: Ydy, mae Duw wedi caru’r byd cymaint nes iddo roi ei unig Fab, er mwyn i bwy bynnag sy'n credu ynddo beidio mynd i ddistryw ond cael bywyd tragwyddol.
Mair: Hanes Iesu ydy hanes y Dolig. 

"Bydd y plentyn yn cael ei alw yn Immanuel". Ystyr Immanuel ydy "Mae Duw gyda ni."
Gweddi 

Ein Tad diolch i ti mai hanes Iesu Grist dy fab dyn ni’n gofio pob Nadolig. Diolch am ei yrru i’r byd er mwyn i ni gael cyfle i ddod i dy adnabod di, yr unig wir Dduw. Diolchwn am Mair a ofalodd amdano mor dda; diolchwn am y bugeiliaid a’r gwŷr doeth a aeth ar hanes ar led. Helpa ni i garu Iesu ac i dyfu’n debyg iddo. Amen

Cân/emyn addas

